
శృంగారనైషధము










	సీ.	
ఒకదీప మార్పిన నున్నదీపంబులు

        నప్పుడ తమకుఁ దా మాఱుటయును

దాలవృంతానిలచేలాంచలాదిక

        వ్యాపారముల దీప మాఱమియును

నాఱినదీపంబు లప్రయత్నంబున

        మఱి చూడఁ జూడంగ మండుటయును

మండి యాఱియు నాఱి మండినదీపంబు

        వెలుఁగుఁజీకటియుఁ గావించుటయును



	 





	తే.	
గలుగునట్లుగ వరశక్తికలన రాజు

శిల్పముల నవ్వులాటకుఁ జేయుచుండఁ

దరుణి కుతుకత్రపాద్భుతాతంకభార

సంకటస్థాయివైసారిణాంక యయ్యె.

	తే.	
తరుణి లజ్జాభరంబుచేఁ దన్నువడియుఁ

దోయజానన వెఱపుచేఁ ద్రోపువడియు

నుల్లమున ఖేద మందక యుండ నట్టె!

బాలుఁడా యేమి తలపోయఁ బంచశరుఁడు?

	ఉ.	
ఇంచుక యుల్లసించినను నేమని చెప్పఁగ? లజ్జ వచ్చి త

ర్జించును సాధ్వసం బడరి శిక్ష యొనర్చును మౌగ్ధ్య మేచి వా

రించుఁ బ్రగల్భభావము ధరించి య టేని వధూమనోగతిం

బంచశిలీముఖుండు పసిపాపఁడు వో నవసంగమంబునన్.

	సీ.	
చూర్ణాలకంబుల స్రుక్కుఁ జక్కఁగఁ దీర్చి

        నలువు నెమ్మనములో మొలవఁ బెట్టు

గర్పూరహారంబు గదియించు నెపమునఁ

        గుచకోరకంబుల గోళ్లఁ గముచుఁ

